
ANNOTATSIYA: 

Hozirgi global olamda insoniyat hayotining ma’lum qismini egallab borayotgan shun’iy 

intellekt (AI)ga ega texnologiyalarni huquqiy tartibga solish muammosi va bunga turlicha 

yondashuvlar haqidagi qarashlar, dunyo olimlarining fikr-mulohazalari, takliflari maqolaning 

mazmunini tashkil qiladi. 

 

KALIT SO‘Z VA IBORALAR: 

Sun’iy intellekt (AI), raqamli texnologiyalar, yangi texnologiyalar davri, global svilizatsiya, 

I.V.Ponkin, A.I.Redkina. 

Bugungi kunda sun’iy intellekt elementlariga ega raqamli texnologiyalar atrofdagi dunyoni 

o‘zgartirib, iqtisodiyot, mehnat bozori va boshqa sohalarga bosqichma-bosqich 

integratsiyalashib, shu orqali har bir inson hayotiga ta’sir ko‘rsatib bormoqda. Sun’iy 

intellektga ega raqamli texnologiyalarni faqat texnik yo‘nalish sifatida ko‘rib chiqishning o‘zi 

yetarli emas. Bunday texnologiyalardan foydalanish davlat tomonidan butun jamiyat 

manfaatlarini hisobga olgan holda ularni boshqarishning yangicha yondashuvlarini ishlab 

chiqish uchun zarur shart-sharoitlarni yaratadi. Shunday qilib, faoliyatning barcha sohalariga 

ta’sir qiluvchi sun’iy intellektga ega texnologiyalarni yaratish, joriy etish, ulardan foydalanish 

bilan bog‘liq holda yuzaga keladigan munosabatlar, shubhasiz, huquqiy tartibga solishni talab 

qiladi.   

Yangi texnologiyalar davri — agar uning rivojlanishi sezgirlik va mas’uliyat bilan 

yo‘naltirilsa, yangi madaniy tiklanishning yoki madaniy taraqqiyotning boshlanishi bo‘ladi. 

Bu insoniyatga o‘zini yagona bir butunning bir qismi sifatida his qilish imkonini beradi. 

Demak, bu chinakam global sivilizatsiya paydo bo‘ldi degani. 

Raqamli texnologiyalardan faol foydalanish olimlar, huquqshunoslar va amaliyotchilarning 

alohida e’tiborini ularni huquqiy tartibga solish masalalariga qaratishga xizmat qildi. Bugun 

dunyo hamjamiyatida bu yo‘nalishda izlanishlar olib borgan yoki o‘z fikr-mulohazalarini 

bildirgan olimlarni uchratish mumkin. Xususan, rus olimlari I.V.Ponkina, A.I.Redkina, 

M.A.Rojkova, I.A.Filipova va boshqalar sunʼiy intellektga ega boʻlgan texnologiyalarni 

huquqiy tartibga solish muammolariga bagʻishlab qator ishlarni ommaga havola qilganlar. 

Quyida ayni shu nomlari keltirilgan olimlarning fikr-mulohazalariga asoslanib muhokama 

olib boriladi. 

I.V.Ponkin va A.I.Redkinaning ta’kidlashicha, hali Hamon tadqiqotchilar AI, ya’ni sun’iy 

intellekt qanday huquqiy tartibga solish bo‘lishi kerakligi haqida hali bir fikrga kelishmagan:  

1) oldindan ko‘riladigan universal-total yoki 2) yaratilayotgan o‘ziga xos sun’iy 

intellekt tizimlarini tartibga solishga qaratilgan, ayniqsa, bu sohaning doimiy ravishda 

rivojlanib borayotganligi va bu rivojlanish bir muncha vaqt o‘tgach nimaga olib kelishini aniq 

bilib bo’lmaydi1. 

Yana bir necha advokatlar jamoasi sun’iy intellekt bo‘yicha maxsus qoidalarni yaratishga vaqt 

ajratishga intilishmoqda. Biroq bu huquqiy noaniqlik investitsiyalarga salbiy ta’sir ko‘rsatishi 

va muvozanatli tartibga solish innovatsiyalarga yordam berishi mumkinligini ta’kidlagan 

ba’zi iqtisodchilarning noroziligiga ham sabab bo‘ldi2. 

Sun’iy intellekt (AI) texnologiyalaridan foydalanish huquqning turli sohalari nuqtai nazaridan 

ko‘rib chiqilishi mumkin: konstitutsiyaviy, jinoiy, mehnat, ijtimoiy himoya qonunlari va 

boshqalar.  

Masalan, mehnat qonunchiligi nuqtai nazaridan texnologiyadan foydalanish bandlik 

darajasiga, mehnat sharoitlariga, bandlikka ta’sir qiladi, chunki ko‘plab kasblar 

avtomatlashtirish xavfi ostida, nostandart mehnat sharoitlari uchun yangi me’yoriy talablar, 

xalq ta’limiga investitsiyalar zarur. Va proaktiv kadrlar siyosati ham bundan mstasno emas.  

Ijtimoiy ta’minot qonunchiligi nuqtai nazaridan AI texnologiyasini joriy etish ijtimoiy 

xizmatlar sifati va sharoitlarini yaxshilash va ijtimoiy xizmatlar ko‘rsatishga qaratilgan. 

Ko‘rinib turibdiki, sun’iy intellekt texnologiyalarini joriy etish hayotning barcha sohalariga 

ta’sir ko‘rsatadi va ko‘plab huquq sohalarini huquqiy tartibga solishni takomillashtirishni talab 

qiladi. 

Shubhasiz, sun’iy intellektga ega texnologiyalarni huquqiy ta’minlash izchil rivojlantirilishi 

zarur. Dastlabki bosqichda har bir mamlakatda qonunchilikni sozlash va o‘zgartirish uchun 

sun’iy intellektga ega texnologiyalarning huquqiy rejimini (holatini) aniqlashi mumkin 

bo‘lgan amaldagi huquqiy normalarni baholash tavsiya etiladi. Shu bilan birga, huquqiy 

tartibga solishga yondashuvlar sezilarli darajada sun’iy intellekt deb tushunilishi kerak 

bo‘lgan narsaga va u qanday qobiliyatlarga ega ekanligiga bog‘liq bo‘ladi. Bu bunday 

texnologiyalarni yaratishni standartlashtirish va sertifikatlash orqali sun’iy intellekt sohasida 

umumiy atamalar va ta’riflarni ishlab chiqishni talab qiladi, bu tizimlarning funksionallik va 

xavfsizlik sohasidagi belgilangan talablarga muvofiqligini ob’yektiv tasdiqlashni ta’minlaydi. 

